
DISKUSSJONI DWAR IR-RAPPORT MILL-KUMITAT PERMANENTI DWAR L-AFFARIJIET SOĊJALI U L-KUMITAT PERMANENTI DWAR IL-FAMILJA INTITOLAT “RAPPORT DWAR IL-VJOLENZA DOMESTIKA”

IĊ-CHAIRPERSON (Onor. Carmelo Abela, Chairperson tal-Kumitat Permanenti dwar il-Familja): Din hija laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar il-Familja, fejn se niddiskutu r-rapport maħruġ minn dan il-Kumitat konġunt intitolat “Rapport dwar il-Vjolenza Domestika”. Tajjeb ngħidu li dan il-Kumitat għamel numru ta’ laqgħat fejn stieden diversi persuni li jirrappreżentaw entitajiet u oqsma differenti marbuta mal-vjolenza domestika, u wara dawn il-laqgħat ġie mħejji rapport. Nirringrazzja lil Dr Burmingham li ħejjiet dan ir-rapport. Issa llum irridu nduruh ftit u ngħaddu r-rimarki u l-emendi neċessarji. Imbagħad nerġgħu niddiskutuh darb’oħra.  

Bħad-drabi l-oħra dan ir-rapport fih ġabra qasira ta’ dak li nkunu smajna. Imbagħad ipprovajna ndaħħlu r-rakkomandazzjonijiet li jkunu saru minn min ġie jkellimna u fl-aħħar għandna r-rakkomandazzjonijiet li l-Kumitat ikun ħareġ bihom ħalli ngħadduhom lil min hu konċernat. Ovvjament kull diskussjoni, b’eċċezzjonijiet żgħar, kienet pubblika. Kellna biss żewġ laqgħat li kienu fil-magħluq u dan sar biex nipproteġu lill-persuni li ġew ikellmuna. Il-bqija min jinteressah li jsegwi d-diskussjoni jista’ jsib recording ta’ kull laqgħa fuq il-websajt tal-Parlament. Dik bħala introduzzjoni min-naħa tiegħi. Issa nistieden lill-Membri sabiex jekk hemm xi suġġerimenti, kummenti, eċċ., fuq ir-rapport, iressquhom.   

L-Onor. Paula Mifsud Bonnici.

ONOR. PAULA MIFSUD BONNICI: Sur President, nirringrazzja lill-istaff tal-Parlament għal dan id-draft li għandna quddiemna. Jien dortu u għalhekk se ngħaddi l-kummenti tiegħi. Bħala introduzzjoni, naħseb għall-korrettezza għandna ngħidu li dan il-Kumitat tlaqqa’ wara talba li saret mill-Oppożizzjoni u li intom, bħala Chairpersons ta’ dawn iż-żewġ Kumitati, ilqajtu t-talba tagħna. Fl-opinjoni tiegħi dik għandha tiġi riflessa f’dan ir-rapport. 

Fit-tieni paġna nistgħu ngħidu li ltqajna ma’ tliet maġistrati u billi ngħidu li kienu tlieta ma fiha xejn ħażin. Li ngħidu li kienu tlieta naħseb li tagħmel iktar sens. Fit-tielet paġna għandi xi kummenti żgħar. Fl-ewwel paragrafu qed ngħidu li “f’każ ta’ persuna li tkun repeat victim u ma jkun hemm ħadd qabilha, din tgħaddi direttament għar-rapport”. Hawnhekk ma fhimtx eżatt xi rridu ngħidu. F’każ ta’ persuna li tkun repeat victim qed ngħidu li meta din tmur tagħmel rapport mal-Pulizija u ma jkun hemm ħadd qabilha, tgħaddi mill-ewwel biex tagħmel ir-rapport? 

DR ELAINE BURMINGHAM (Research analyst mal-Kumitat Permanenti dwar l-Affarijiet Soċjali): Din naħseb kienet minħabba li hemm sistema ta’ triage biex jaraw l-urġenza tal-każ, u allura f’każ li ma jkunx hemm nies oħra jistennew, it-triage ma jsirx imma l-persuna tgħaddi direttament għar-rapport.  

ONOR. KATYA DE GIOVANNI (Chairperson tal-Kumitat Permanenti dwar l-Affarijiet Soċjali): Forsi niktbu “u ma jkun hemm ħadd qabilha qed jistenna ...”.

ONOR. PAULA MIFSUD BONNICI: Imbagħad fit-tieni paragrafu għandna “inħolqu numru ta’ politiki”. Naħseb trid tiġi “protokolli” jew “policies”. Jew inkella guidelines. 

IĊ-CHAIRPERSON: Imbagħad hemm l-SOPs. 

ONOR. PAULA MIFSUD BONNICI: L-SOPs imsemmija wkoll. Imma naħseb li hemmhekk irridu ngħidu protokolli jew guidelines. Fit-tielet paragrafu qisna qed nagħmlu kontradizzjoni fejn qed ngħidu f’każ li l-vittma ma tkunx trid tagħmel rapport, il-Pulizija jinfurmaw lill-Victims Support Unit u dan xorta waħda jagħmel kuntatt mal-vittma biex jara x’sapport jista’ joffri. Aktar ’il quddiem imbagħad qed ngħidu li once li tagħmel rapport, dak ir-rapport ma jistax jaqa’.  

DR ELAINE BURMINGHAM: Però f’dan il-każ il-persuna m’għamlitx rapport imma sempliċiment tkun marret għand il-Pulizija. Hemmhekk il-Pulizija xorta javżaw lill-Victims Support Unit biex huma jaraw jekk jistgħux joffrulha xi sapport. Imma kif qed ngħidu r-rapport ma jkunx sar.

ONOR. PAULA MIFSUD BONNICI: Ma fhimtx imma għax jekk tmur għand il-Pulizija, se tmur mhux biex tagħmel rapport?  

DR ELAINE BURMINGHAM: Jidhirli li kienu qalulna li jkun hemm min imur jgħidilhom imma an actual report ma jkunx irid jagħmel biex ma jtellax lill-partner il-Qorti.

IĊ-CHAIRPERSON: Fil-fatt din kienet intqalet u nista’ nikkonfermaha għax anke individwalment dan l-aħħar kien hemm xi ħadd li kkonfermahieli. Fil-fatt ikun hemm min imur id-DV ta’ Santa Luċija u mbagħad hemmhekk jispjegawlu x’se jkunu l-konsegwenzi tar-rapport. Mela jekk inti tagħmel rapport il-Pulizija hija obbligata li tmexxi l-każ quddiem il-Qorti. Ċerti nies li jagħmlu rapport ma jkunux jafu li once li jsir ir-rapport bilfors se jmexxu għall-Qorti. Huma jaħsbu li għamlu rapport u dan jieqaf hemm, speċi rrapportaw lill-partner u mbagħad jaraw x’se jiġri. Allura qishom jispjegawlhom ftit il-proċedura x’inhi, u li jekk inti se tagħmel rapport, aħna se nipproċedu. Allura naħseb f’dik il-fażi jispjegawlhom x’se jiġri bir-rapport.

DR ELAINE BURMINGHAM: Però xorta waħda mbagħad il-Pulizija trid tinvolvi lill-Victims Support Unit għax minkejja li ma jsirx ir-rapport, jaf il-persuna xorta jkollha bżonn xi tip ta’ sapport.

ONOR. PAULA MIFSUD BONNICI: Fir-raba’ paragrafu nibdew ngħidu f’każ li jsir l-assessment waqt li jkun għaddej ix-xogħol mal-vittmi, dawn jibqgħu jiġu assessjati u perjodikament jerġa’ jsir ir-risk assessment b’mod formali. Jien ma naħsibx li kulħadd kien qiegħed jaqbel li din hi l-proċedura li tintuża. Kellna opinjonijiet diversi anke mill-esperti nfushom. Imbagħad qed nitkellmu dwar il-vittmi imma jidhirli li mhux kulħadd kien qiegħed jaqbel li effettivament – ikkoreġuni jekk jiena żbaljata – isir assessment u li kull darba jibqgħu jiġu assessjati.  

IĊ-CHAIRPERSON: Ovvjament din Dr Burmingham semgħetha, mela f’dan il-każ  partikolari nagħtu credit lil min qalha. Issa jekk imbagħad ikun hemm ħaddieħor li qal xi ħaġa differenti nagħmlu l-istess ħaġa u ngħidu wkoll x’qalet dik il-persuna. 

ONOR. PAULA MIFSUD BONNICI: Mela se nkunu qed nattribwixxu dan il-paragrafu lil ...
IĊ-CHAIRPERSON: U nivverifikaw li ntqalet b’dan il-mod.

DR ELAINE BURMINGHAM: Intqalet żgur.  

ONOR. PAULA MIFSUD BONNICI: Imbagħad nidħlu fil-paragrafu l-ieħor, fejn fl-aħħar sentenza qed ngħidu li l-grad tar-riskju tar-rapport jiġi diskuss ukoll mas-surġent. Hekk isir? Jiġi diskuss mas-surġent? Ir-risk assessment min jagħmlu? Jagħmluh l-FSWS.  

DR ELAINE BURMINGHAM: Isir mir-risk assessor, però l-grad li se jiġi attribwit ta’ riskju jiġi diskuss mas-surġent li jkun hemm preżenti.

ONOR. KATYA DE GIOVANNI: Qisu hemm xi cut-off point ...

ONOR. PAULA MIFSUD BONNICI: Sabiex jekk jibqa’ jidher għoli kif fhimtu jien.  

IĊ-CHAIRPERSON: Pereżempju, jekk jarrestawhx dak il-ħin jew le. Dik hija d-distinzjoni.

ONOR. PAULA MIFSUD BONNICI: Qisu jkun hemm double ...

DR ELAINE BURMINGHAM: Ma ninsewx li huma qalulna li saret prassi li meta jkun hemm high risk il-persuna tiġi mressqa b’arrest. Allura ovvjament iridu jaraw il-grad tar-riskju x’inhu. 

ONOR. PAULA MIFSUD BONNICI: Kollox sew. Dwar it-2.2, fejn qed ngħidu għar-risk assessment li qed jintuża bħalissa. Ir-risk assessment għandu isem partikolari u naħseb li tajjeb li ngħidu li nbidel. Ma jidhirlix li msemmi hawnhekk u naħseb li jagħmel sens li nniżżlu eżattament liema risk assessment qed jintuża bħalissa. Min-naħa tiegħi dawk kelli. Issa mbagħad nixtieq li niddiskutu ftit iktar ir-rakkomandazzjonijiet li għamlu l-esperti. Imbagħad din naħseb hija nota tiegħek meta għamilt ir-rapport hux hekk? Fejn qiegħda tgħid li jistgħu jiġu adottati wħud minnhom ...

DR ELAINE BURMINGHAM: Fis-sens li jekk intom tixtiequ tagħmluhom tagħkom jistgħu jitniżżlu bħala parti mir-rakkomandazzjonijiet tal-Kumitat. Dawk għalissa huma xi ħaġa interna.  

ONOR. PAULA MIFSUD BONNICI: Li forsi nistgħu nagħtu aktar spjega dwar il-bżonn tas-civil protection orders u l-implementation tas-cyber stalking law. Ma nafx eżattament x’tiġi bil-Malti. Implimentazzjoni tal-emergency barring order. Naħseb li hemm uħud mir-rakkomandazzjonijiet li ma jinftehmux. Forsi nistgħu nlaħħmuhom aktar. Naħseb li din ukoll ħarġet mir-rakkomandazzjonijiet u ċjoè li l-Pulizija għandha tagħmel riċerka fuq l-aggressur waqt l-investigazzjonijiet. Safejn naf jien konna għedna li minħabba l-problema tal-barranin li qed jgħixu fostna, jew minħabba d-dinja diġitali li qed ngħixu fiha, ikun tajjeb li l-Pulizija tagħmel riċerka fuq l-aggressuri li jkunu jgħixu barra. U għalhekk din naħseb li għandha tkun waħda mir-rakkomandazzjonijiet li għandna nagħmlu. Għandek ukoll tar-risk assessment u ċjoè li r-risk assessment għandu jsir ma’ kull rapport li jista’ jinbidel minn darba għal oħra. U dan peress li kellna diverġenza tar-risk assessment fuq jekk dan isirx ma’ kull rapport li tagħmel. Għalhekk importanti li ngħidu li r-risk assessment għandu jsir dejjem. Grazzi.

IĊ-CHAIRPERSON: Jien nissuġġerixxi, speċjalment fuq l-aħħar żewġ punti tal-Onor. Mifsud Bonnici, li forsi tibgħat email lil Dr Burmingham bir-rakkomandazzjonijiet tiegħek. U jekk hemm xi Membri oħra li jaħsbu li għandna ninkludu xi rakkomandazzjonijiet oħra jibagħtuhom ukoll u mbagħad niddiskutuhom flimkien. Imma l-aħjar li nimxu b’dan il-mod u nibagħtu email bir-rakkomandazzjonijiet ħalli jkunu l-kliem tagħna li ndaħħlu u dak li jkun jispjega aħjar xi rridu ndaħħlu. Imbagħad nagħmlu diskussjoni f’laqgħa oħra.

DR ELAINE BURMINGHAM: Fil-fatt dawn huma r-rakkomandazzjonijiet li ħarġu matul il-laqgħat biss. Ċerta li se żżidu magħhom.

IĊ-CHAIRPERSON: Jekk naqblu nagħmluhom tagħna u nżidu mbagħad il-ġodda wkoll. Jien għandi xi kummenti li se nagħmilhom malajr. Fuq l-ewwel punt li semmiet l-Onor. Mifsud Bonnici dwar it-talba kif saret, eċċ., naħseb li tajjeb li ndaħħluha fir-rapport u nagħmlu l-ittri attached, kemm l-ittra tal-Oppożizzjoni kif ukoll ir-risposta li bgħatt jien u l-Onor. De Giovanni. Naħseb tajjeb li ngħidu wkoll li saru rapporti differenti fi stadju ta’ Kumitat. Fil-fatt dan is-suġġett ġie diskuss diġà darbtejn oħra, u allura qisu wieħed qiegħed ikompli jorbot ma’ ta’ qabel. Jiġifieri jkun hemm daqsxejn history ta’ x’ġara u ma ġarax.

Fil-paragrafu 1.2 bil-heading “laqgħat”, fl-ewwel paragrafu tiegħu, fejn qed ngħidu “L-għan kien li l-Kumitat jifhem x’servizzi qegħdin jingħataw u jara x’jista’ jsir sabiex il-vittmi jingħataw l-aħjar servizz bl-inqas dewmien possibbli”, hawnhekk qed nifhmu li l-vittmi ħafna drabi huma dawk li qed isofru l-azzjoni, imma nafu wkoll li hemm vittmi oħrajn, fosthom tfal. U allura, forsi biex nagħmlu ftit enfasi fuqha nistgħu ngħidu “jara x’jista’ jsir sabiex il-vittmi, fosthom it-tfal, jingħataw l-aħjar servizz bl-inqas dewmien possibbli.” Jiena naħseb li jkun tajjeb li nagħmlu enfasi għax issemmiet ħafna l-issue tat-tfal u ma jidhirlix li rajtha jew li għamilna enfasi biżżejjed fuqha.

Fuq l-issue tal-maġistrati, filwaqt li veru kienu tlieta, jien naħseb li f’dan il-paragrafu qegħdin inkunu ċari li dawn huma l-maġistrati li jaħdmu fuq każi ta’ vjolenza domestika.   Min hu midħla ta’ dan il-qasam jaf min huma u allura forsi nistgħu nżidu l-ismijiet tagħhom, jekk m’hemmx oġġezzjoni. Jien naħseb li min hu midħla tal-Qorti jaf min huma l-maġistrati li jaħdmu fil-qasam tal-vjolenza domestika. Aħna l-importanti hu li dak li ntqal ma joħroġx, jiġifieri d-diskussjoni kienet diskussjoni tajba, franka bejn kull naħa u dik se tibqa’ bejnietna. Fil-każ nikkjarifikaw magħhom jekk hemmx oġġezzjoni li jissemmew l-ismijiet biss tal-maġistrati.

DR ELAINE BURMINGHAM: Nibagħtu email biex niċċarawha magħhom.

IĊ-CHAIRPERSON: Ma nafx jekk fejn hemm il-paragrafu 2 intitolat “Rapport” għandniex nagħmlu proviso li għamilna f’kull laqgħa. Jien ktibt xi ħaġa hekk; “Il-Kumitat qabel u appella lil kull min deher quddiemu li m’għandhomx jiġu diskussi jew isiru referenzi għal każijiet partikolari, speċjalment dawk li għadhom sub judice jew li qed isiru l-investigazzjonijiet.”. Qed nissuġġerixxi dan il-proviso peress li għamilnieha f’kull laqgħa tal-Kumitat u allura forsi ndaħħluha fir-rapport ukoll ħalli għada pitgħada, ma jqumx xi ħadd u jgħid kif sar dan ir-rapport f’dak il-perjodu partikolari u kien hemm dawk il-każijiet li injorawhom kompletament. Il-proviso tgħina nifhmu li aħna dħalna għal din id-diskussjoni b’dan l-ispirtu li ma niddiskutux każi partikolari.

L-aħħar kumment li nixtieq nagħmel huwa dwar ir-rakkomandazzjonijiet. Ir-rakkomandazzjonijiet għandna elenku tagħhom, però dak li aħna se nżommu minnhom huwa importanti li nagħtu spjegazzjoni tagħhom. Jiġifieri mhux ngħidu “Bżonn ta’ civil protection orders” u nitfgħuha hekk mingħajr ma nispjegaw x’inhu u għaliex hemm dan il-bżonn. Għalhekk dawk ir-rakkomandazzjonijiet li jew se nagħmluhom tagħna jew li se nżommu fir-rapport importanti li jkun hemm deskrizzjoni tagħhom ħalli meta xi ħadd jaqrahom jifhem x’inhu l-bżonn ta’ dawn l-affarijiet. 

DR ELAINE BURMINGHAM: Aħna dawn se nżommuhom kollha jew se tagħmlu lista ta’ x’tixtiequ żżommu?  

IĊ-CHAIRPERSON: Dik hija xi ħaġa li rridu naraw aħna. Jekk hawn xi ħadd mill-Membri li ma jaqbilx ma’ xi waħda mir-rakkomandazzjonijiet nistgħu niddiskutuha u naraw naqblux jew le. S’issa qisu ħadd ma qal li hemm xi rakkomandazzjoni li mhux qed jaqbel magħha. Għedna biss li nagħtu spjegazzjoni tagħhom. Dawk li għamlu l-esperti. Aħna mhux qed ngħidu li dik ma saritx imma mbagħad, fir-rakkomandazzjonijiet li se nagħmlu tagħna, fl-aħħar tar-rapport, hemmhekk irridu naraw daqsxejn fejn se nagħmlu iktar enfasi fuq waħda u oħra. Il-punt tiegħi hu li forsi ssir spjegazzjoni ħafifa ta’ kull waħda biex dak li jkun jifhem aħjar.

Fl-aħħar nett imbagħad irridu naħsbu f’konklużjoni ta’ ftit sentenzi bħala concluding remarks.

DR ELAINE BURMINGHAM: Dik kont qiegħda nistenna li jsiru r-rakkomandazzjonijiet biex imbagħad nagħlaq ir-rapport biha. 

IĊ-CHAIRPERSON: L-Onor. Katya De Giovanni.

ONOR. KATYA DE GIOVANNI: Hemm xi affarijiet żgħar li kont qed nara fir-rakkomandazzjonijiet li mbagħad ngħaddihomlok. L-assessjar li jintuża huwa d-Danger Assessment. L-assessjar li semmiet l-Onor. Mifsud Bonnici hekk jismu. Jekk immorru għall-paġna ta’ qabel tal-aħħar, fejn hemm ir-rakkomandazzjonijiet, fis-sitt punt fejn qed ngħidu li għandu jiġi evalwat il-kunċett tal-parental alienation sabiex ma jintużax fejn m’għandux jintuża naħseb li għandna ngħidu hekk “għandu jiġi evalwat il-kunċett ta’ parental alienation sabiex ma jintużax fejn mhux indikat.”. Imbagħad fl-istess paġna, fejn qed nitkellmu fuq l-edukazzjoni ...  

IĊ-CHAIRPERSON: Mela aħna qed ngħidu għar-rakkomandazzjonijiet li għamlu l-esperti.

ONOR. PAULA MIFSUD BONNICI: Nistgħu nagħmlu referenza u ngħidu li l-Kumitat Permanenti dwar il-Familja bħalissa qiegħed jiddiskuti u se jkun qed iħejji rapport dwar il-parental alienation.

ONOR. KATYA DE GIOVANNI: It-tielet punt mill-aħħar tar-rakkomandazzjonijiet ma naqbilx li wara “kultura” ngħidu “il-mara mhi proprjetà ta’ ħadd iżda persuna bid-drittijiet kollha”. Ma nixtieqx li nagħtu l-impressjoni li qegħdin ngħidu li l-mara għandha bżonn xi tip ta’ protezzjoni partikolari. Se mai rridu nindirizzaw l-issue billi noffru edukazzjoni li hija iktar ugwali. U allura nixtieq li hemmhekk ngħidu “edukazzjoni ħolistika minn età bikrija sabiex nibdlu l-kultura li l-persuni mhuma proprjetà ta’ ħadd iżda huma persuni fl-intir tagħhom, jew bid-drittijiet kollha.” Ma ninsewx li jista’ ikollok kuntest fejn għandek vjolenza domestika bejn żewġ nisa wkoll.

IĊ-CHAIRPERSON: Hemm ukoll ċirkostanzi fejn ir-raġel ikun il-vittma. U allura l-aħjar li nkunu newtrali. 

ONOR. KATYA DE GIOVANNI: Irid ikun gender neutral.

IĊ-CHAIRPERSON: Ir-raba’ waħda fit-tieni sett is-sentenza tibda b’edukazzjoni ħolistika.

ONOR. KATYA DE GIOVANNI: “Edukazzjoni ħolistika minn età bikrija sabiex nibdlu l-kultura – li l-persuni mhuma proprjetà ta’ ħadd iżda huma persuni bid-drittijiet kollha tagħhom.”. Imbagħad nixtieq inżid punt xi mkien, imbagħad nibgħatulek by email, fuq l-importanza tal-anger management u fuq li jsiru aktar korsijiet. U allura jkun hemm aktar promotions fuq it-televiżjoni biex jekk xi ħaġa qiegħda ddejqek, ieqaf u aħseb ftit u mhux taqbad u tirreaġixxi b’mod fiżiku.   

DR ELAINE BURMINGHAM: Dik nistgħu ndaħħluha bħala rakkomandazzjoni tal-Kumitat.

IĊ-CHAIRPERSON: L-Onor. Davina Sammut Hili.
ONOR. DAVINA SAMMUT HILI: Minbarra li naqbel mat-tibdil li pproponejtu intom, ma nafx huwiex possibbli jekk wara l-konklużjonijiet u r-rakkomandazzjonijiet jidħolx xi tip ta’ paragrafu xi mkien fejn naraw x’avvanzi u x’sar mid-diskussjonijiet tagħna. Naf li pereżempju dwar l-electronic tagging għaddejna abbozz ta’ liġi hawnhekk. Allura ngħidu x’sar min-naħa tal-Gvern fl-aħħar mill-aħħar biex intejbu din is-sitwazzjoni.

IĊ-CHAIRPERSON: L-Onor. Romilda Zarb qiegħda taqbel. Li se nagħmlu, jekk il-Kumitat jaqbel, hu li nagħtu ftit ċans lil Dr Burmingham sabiex tirċievi dak li għandha tirċievi min-naħa tagħna, tagħmel l-emendi meħtieġa u meta tlesti tgħaddilna t-tieni abbozz ta’ dan ir-rapport ħalli nkunu nistgħu nerġgħu narawh. Tajjeb hekk? L-Onor. De Giovanni.

ONOR. KATYA DE GIOVANNI: Dr Burmingham, grazzi ħafna tax-xogħol tiegħek.  
	
IĊ-CHAIRPERSON: Hemmhekk għandek vot unanimu fuqha dik. Il-Kumitat eżawrixxa d-diskussjoni tiegħu għal-lum. Nirringrazzjakom.  

Fil-5.22 p.m. il‑Kumitat aġġorna għal data li kellha tiġi komunikata aktar tard.

